
Hozirgi kunda oʻqitishning anʼanaviy yondashuvlari oʻrnini shaxsga yoʻnaltirilgan 

innovatsion yondashuvlar egallamoqda. Shu nuqtai nazaridan, boshlangʻich sinf 

oʻquvchilarining egallagan nazariy bilimi, amaliy koʻnikma, malaka va kompetensiyalarini 

muntazam nazorat qilish hamda kreativ fikrlashni fanlararo abssessial va ordinatal bogʻlab 

shakllantirish, ularda intellektual salohiyatning muntazam rivojlanishi uchun shart-sharoit 

yaratish, oʻquv-tarbiyaviy jarayonda innovatsion taʼlim texnologiyalaridan doimiy ravishda 

foydalanish orqali taʼlim-tarbiya sifati va samaradorligini oshirish vazifalari dolzarblik kasb 

etmoqda. 

Taʼlim-tarbiyaviy jarayonda anʼanaviy oʻqitish metodikasi asosida taʼlim olib borilganda 

boshlangʻich sinf oʻquvchisi mashgʻulotlarda koʻpincha eshitadi, koʻradi, eslab qoladi, 

takrorlaydi, yoddan aytib beradi, ammo kreativ fikr yuritish, mushohada qilishga kamroq 

eʼtibor qaratiladi. Boshlangʻich sinf oʻquvchilari faoliyatida faollik yuqori darajada sezilmaydi, 

muammoli vaziyatni qoʻyish, faraz va uning yechimini ilgari surish, muammolarga yechim 

topishda mustaqil qaror qabul qilish yoʻllarini izlab topish jarayoni sekin kechadi. Shu bois 

boshlangʻich sinf oʻquvchilari bilan ishlashda, ularning kreativ fikrlashlarini rivojlantirishda 

oʻqitishning interfaol metodlari samarali hisoblanadi. 

Kreativ fikrlash jarayoni boshlangʻich sinf oʻquvchilarining bilishga boʻlgan ehtiyojlari, 

tevarak-atrofdagi olam toʻgʻrisidagi bilimlarini kengaytirishga va chuqurlashtirishga intilishlari 

sababli vujudga keladi. Yangicha fikrlovchi oʻquvchining kreativ fikrlashi – obyektni anglashi, 

bilishi – kreativ fikrlash jarayonining tavsifli xususiyati. Oʻquvchi oʻzi idrok qilayotgan narsalar 

toʻgʻrisida kreativ fikr yurita oladi. Shuning uchun tushunchalar narsalarning butun bir sinfi, 

turkumi toʻgʻrisida fikr qiladi, yaʼni bular kreativ fikrlashning obyekti boʻladi. Bir narsaga 

tayanmagan quruqdan quruq fikrlash boʻlishi mumkin emas. 

Oʻquvchi mantiqiy kreativ fikrlashning tayyor shakllari bilan tugʻilmaydi. Mantiqiy 

kreativ fikrlash qobiliyati unda butun hayoti davomida shakllanadi va uning toʻlaqonli 

rivojlanishi uchun maxsus sharoitlar zarur. Bunday yondashuvda ijtimoiy tajribani yetkazishga, 

yaʼni oʻqitishga alohida ahamiyat beriladi. D.B.Elkonin oʻquvchilarning oʻquv faoliyatini tahlil 

qilar ekan, uning mohiyatini oʻquvchi tomonidan oʻzini-oʻzi oʻzgartirish sifatida tavsiflaydi [8]. 

Kreativ tushunchalar va yondashuvlar dunyoning turli mintaqalarida insoniyat 

madaniyatining ravnaq topishiga turtki boʻldi. Shunday ekan, kreativ fikrlash shunchaki 

tasodifiy keladigan fikrlardan keskin farq qiladi. Bu bilim va tajribaga asoslangan haqiqiy 

kompetensiya hisoblanib, insonlarning keskin va murakkab vaziyatlarda kutilgan natijalarga 

erishishlariga imkon beradi. Dunyo miqyosidagi tashkilotlar va jamiyatlar innovatsion gʻoyalar 

va kreativ fikrlashga nisbatan umumiy tashabbuskorlik deb qarab, yuzaga kelayotgan 

murakkabliklarni yengishda innovatsion gʻoyalar, bilim va koʻnikmalarni egallashga eʼtibor 

qaratmoqda. 

Izlanishlar natijasida boshlangʻich sinf oʻquvchilari matematik kreativ fikrlashini 

fanlararo abssessial va ordinatal bogʻlab shakllantirishda aqliy amallar (tahlil, sintez, 

abstraksiya va umumlashtirish) bajarilishining yuqori darajasini, kreativ fikrlash tejamliligi va 

mustaqilligini, uning egiluvchanligini koʻzda tutishi aniqlandi. Shulardan kelib chiqqan holda, 

boshlangʻich sinf oʻquvchilari matematik kreativ fikrlashini fanlararo abssessial va ordinatal 

bogʻlab shakllantirishning quyidagi shart-sharoitlari asoslandi: matematik bilim, koʻnikma, 

malaka va kompetensiyalarni oʻzlashtirish va egallashning toʻlaligi; oʻzlashtirilgan va 

egallangan matematik bilim, koʻnikma, malaka va kompetensiyaning keng koʻlamligi; murakkab 

matematik tushunchalarning qadam-baqadam oʻzlashtirilishi va egallanishi; matematik bilim, 

koʻnikma, malaka va kompetensiyalar shakllanganligi; matematik bilimlar fazasida koʻnikma, 

malaka va kompetensiyalar shakllanishi jarayonining choʻziluvchanligi; har bir matematik 

koʻnikma, malaka va kompetensiyaning bosqichma-bosqich qayta ishlanishi. 

Boshlangʻich sinf oʻquvchilarida matematik kreativ fikrlashni fanlararo abssessial va 

ordinatal bogʻlab shakllantirishning didaktik asoslariga oid muammolarni oʻrganish shuni 

koʻrsatdiki, u boshqa mualliflar tadqiqot ishlarining maxsus predmeti boʻlmagan hamda batafsil 

oʻrganilmagan, bu muammoning faqat ayrim masalalarigina koʻrib chiqilgan, xolos. U juda 

dolzarb boʻlishiga qaramay qisman ishlangan boʻlib, boshlangʻich sinf oʻquvchilari matematik 

kreativ fikrlashini fanlararo abssessial va ordinatal bogʻlab shakllantirishning didaktik asoslari 

yetarli darajada oʻrganilmagan. 

Nazariy matematik tasavvurlarni rivojlantiruvchi oʻquv faoliyatida oʻquv vazifalarini 

qoʻyish, oʻquv harakatlari, oʻz-oʻzini nazorat, oʻz-oʻzini baholash komponentlarining yaxlitligi 

sifatida koʻrsatilgan. 

Oʻquv vazifasi amaliydan farq qilib, muammoni hal qilish usulini tadqiq qilishga 

imkoniyat yaratadi va bir qator oʻquv operatsiyalarini oʻz ichiga oladi [3]. 

A.N.Leontev faoliyatni tor maʼnoda bevosita ehtiyoj predmetiga yoʻnaltirilgan jarayon 

sifatida qarab chiqadi [4]. 

Kreativ fikrlash – bu nafaqat faoliyat, balki uning ichida uzluksiz shakllanuvchi psixik 

jarayon. Uzluksiz shakllanuvchi jarayon yordamida inson oʻzi uchun oʻzida mavjud boʻlgan 

nisbatan turgʻun aqliy operatsiyalardan foydalanib va oʻzgartirib, yangi intellektual amallarni 

shakllantirib muammoli vaziyatlar va masalalarning yangi xususiyatlarini aniqlaydi [1]. 

Shuning uchun ham alohida boʻgʻinlarga yoki aktlarga (fikriy harakatlar) ajratiladigan kreativ 

fikrlash jarayoni kechishi qonuniyati haqidagi masala muhim hisoblanadi. Kreativ fikrlash 

subyekti va u hal etadigan masalaga munosabat sifatida qaralganda u faoliyat sifatida ishtirok 

etadi. Kreativ fikrlashda faoliyat sifatida nafaqat uning kreativ fikrlari sifatida kechish 

qonuniyati, balki barcha insoniy faoliyat tafakkuri uchun umumiy boʻlgan shaxsiy motivatsion 

reja ham ishtirok etadi. 

Kreativ fikrlash jarayonlarining kechishini tavsiflovchi va aqliy faoliyatlar 

samaradorligini taʼminlovchi matematik fikrlash xususiyatlari sifatida quyidagilar ajratiladi: 

fikrlash moslashuvchanligi, fikrlash jarayonlarining rivojlanish surʼati; fikrlash jarayonlarining 

kechish surʼati; yangi masalani koʻra olish va qoʻyish, soʻngra uni oʻz kuchi bilan yecha olishni 

bilish; yangi qonuniyat orqali oʻzlashtiriladigan mantiqiy qadamlar (mulohazalar) soni bilan 

belgilanadigan kreativ fikrlash tejamkorligi; aql kengligi – bilim va amaliyotning turli 

sohalaridagi keng masalalar doirasini qamrab olishni bilish; chuqurligi – hodisalar mohiyatini 

tushunish, sabablarini ochish, oqibatlarini avvaldan koʻra olishni bilish; fikr izchilligi – muayyan 

masalani koʻrib chiqishda qatʼiy mantiqiy tartibga rioya qilishni bilish; tanqidiyligi – kreativ 

fikrlash faoliyati natijalarini baholashni amalga oshirish, ularda kuchli va kuchsiz tomonlarni 

topish, olib chiqiladigan holatlar haqiqatini isbotlashga imkon beradigan fikrlash xususiyati 

hisoblanadi [9]. 

Biz boshlangʻich sinf oʻquvchilarining kreativ fikrlashini fanlararo abssessial va 

ordinatal bogʻlab shakllantirish sharti sifatida ularning darsda va darsdan tashqari 

mashgʻulotlarda bilish faoliyatini shakllantirish zaruriyatini qayd etamiz. 

M.Jumayev bilish jarayonlarini boshqarish turli bilish faoliyati chogʻida tinglash, oʻqish, 

kuzatish, oʻlchash, hisoblash vaqtida keladigan his etish, qabul qilish, tasavvur etish, xotiralash, 

fikrlash kabi jihatlar boshlangʻich sinf oʻquvchilarining tasavvur va kreativ fikrlashini 

shakllantirishga xizmat qilishini taʼkidlab oʻtgan [5]. 

Muammoli topshiriqda muammoli savol va vazifalarning elementlari mavjud boʻladi. 

Shu bois u boshlangʻich sinf oʻquvchisini muammoli vaziyatga olib kiradi. Muammoli topshiriq 

yechimini topishda, uning sharti muhim ahamiyatga ega. 

R.A.Xabib muammoli taʼlimning uch asosiy turini ajratadi [6]: 

1. Bilimlarning muammoli bayoni. Bunday bayonda oʻqituvchi nafaqat oʻquvchilarga u 

yoki bu qoidalarni bildiradi, balki “ovoz chiqargan holda fikrlab” muammoni qoʻyadi va uni hal 

etish jarayonini koʻrsatadi. 

2. Bayon etishning ayrim bosqichlarida izlanishga oʻquvchilarni jalb etish lozim. Bu 

holda oʻqituvchi oʻquvchilar oldiga muammoni qoʻyadi, oʻquv materialini bayon etadi, biroq 

bayon etish mobaynida oʻquvchilar oldiga izlanish jarayoni va u yoki bu bilish masalasini 

mustaqil hal etishga kirish ishlarini talab etadigan savollarni qoʻyadi. 

3. Taʼlimning tadqiqot metodi. Oldinga qoʻyilgan muammoni anglab yetgan 

oʻquvchilarning oʻzi izlanish rejasini belgilashadi, faraz (gipoteza)ni koʻrishadi, uni tekshirish 

usulini oʻylab koʻrishadi, kuzatish, tajribalar oʻtkazishadi, dalillarni qayd etishadi, tajribalar, 

dalillarni qiyoslashadi, tasdiqlashadi, umumlashtirishadi, xulosalarni isbotlashadi. 

Boshlangʻich sinf oʻquvchilarida matematik kreativ fikrlashni fanlararo abssessial va 

ordinatal bogʻlab shakllantirishda kreativ tavsifdagi masalalarning oʻrni va roli katta. 

F.Qosimov matematikadan kreativ oʻquv topshiriqlari tizimini tayyorlashda quyidagi 

tamoyillarga ajratishni tavsiya beradi [7]: 1) kreativ oʻquv topshiriqlari oʻquv materiali 

mazmuniga mosligi; 2) kreativ oʻquv topshiriqlarining oʻquvchilarning yoshi, qiziqishi, aniq 

bilish imkoniyatlariga mosligi; 3) kreativ topshiriqlarning taʼlim jarayoni bosqichlariga teng 

kuchliligi; 4) topshiriqlarning bir-biriga bogʻliqligi; 5) oʻquv topshiriqlarining bir-birini 

toʻldirishi; 6) oʻquv topshiriqlarining majmuaviyligi. 

M.Jumayev esa F.Qosimov tomonidan ifodalangan kreativ tavsifdagi topshiriqlar tizimini 

alohida taʼkidlab oʻtadi [5; 7] va ular: 

1. Oʻqituvchilar tomonidan misol va masalalar tuzish hamda ularni oʻzgartirishga doir 

topshiriqlar. 

2. Misol va masalalarni biror belgisiga koʻra, guruhlarga ajratishga doir topshiriqlar: 

a) topshiriqlarni javobiga qarab guruhlarga ajratishga doir; b) sonlar qatoridagi 

qonuniyatni topishga doir; v) bajarilayotgan misolda qonuniyatni topishga doir; g) 

kombinatorik xarakterdagi masala-topshiriqlar. 

3. Taqqoslashga doir topshiriqlar: 

a) tenglik, tengsizlikning toʻgʻri boʻlishi uchun sonlarni toʻgʻri topishga doir; b) tenglik, 

tengsizlikning toʻgʻri boʻlishi uchun amal ishoralarini toʻgʻri tanlashga doir; v) tenglik, 

tengsizlikning toʻgʻri boʻlishi uchun qavslardan oʻrinli foydalanishga doir; g) son, ifodalarni 

taqqoslashga doir; d) tenglik, tengsizlikning toʻgʻri boʻlishi uchun sonlar, amal ishoralari, 

qavslarni toʻgʻri tanlashga doir topshiriqlar. 

4. Maʼlumotlari yetishmaydigan va ortiqcha boʻlgan masala-topshiriq-lar. 

5. Masalalarni turli usullarda yechishga doir topshiriqlar. 

6. Koʻp yechimli masala-topshiriqlar. 

7. Nostandart yechim yoʻliga ega boʻlgan masala-topshiriqlar. 

8. Matematik mazmundagi kreativ topshiriqlar: 

a) matematik shakllar toʻgʻrisidagi tasavvurni shakllantirishga doir; b) matematik 

figuralarni topish va ajratishga doir; v) matematik shakllarni almashtirishga doir (berilgan 

figuralardan shakllar tuzishga doir; shakllarni qismlarga boʻlish va bu qismlardan yangi 

figuralar tuzishga doir); g) figuralarni tasniflashga doir; ye) hisoblash xarakterdagi masala-

topshiriqlar. 

9. Mantiqiy tavsifdagi masala-topshiriqlar. 

10. Muammoli masala-topshiriqlar. 

11. Ifoda, tenglama, tengsizliklar tuzish va ularni yechishga doir topshiriqlar 

tafakkurning rivojiga asosiy manba boʻlib xizmat qilishini taʼkidlaydi. 

Boshlangʻich taʼlim sifati va samaradorligini oshirishga oid meʼyoriy-huquqiy hujjatlarda 

boshlangʻich sinf oʻquvchilarining matematik kreativ fikrlashini fanlararo abssessial va 

ordinatal bogʻlab shakllantirishga eʼtibor qaratiladi, bunda ularning faoliyatida insonparvarlik, 

ijtimoiylashuv, integratsiyalashuv, demokratlashtirish, individuallashtirish, taʼlim jarayonini 

differensiallash kabi tamoyillarga rioya etilgan holda, matematika fanini oʻrgatishda 

rivojlantiruvchi samaraga erishish maqsad qilinadi. Shuningdek, boshlangʻich sinf 

oʻquvchilarining integrativ va kompetensiyaviy yondashuvga asoslangan oʻquv-bilishga 

tayyorligini shakllantirish nazarda tutiladi. 

Boshlangʻich sinf oʻquvchilarida kreativ fikrlashni fanlararo abssessial va ordinatal 

bogʻlab shakllantirish boʻyicha qator tadqiqot ishlari olib borilmoqda; boshlangʻich sinf 

oʻquvchilari faoliyati oʻzining tabiatiga koʻra, kreativ tavsif kasb etishi qayd qilingan; 

boshlangʻich sinf oʻquvchilarining matematika fanidan tayyorgarligi ularda yangi, ilgari maʼlum 

boʻlmagan bilimlarni hosil qilish yoki koʻnikmalarni takomillashtirishga yoʻnaltirilgan boʻladi. 

Kreativ fikrlashga nisbatan quyidagi tavsifnomalar oʻrinli deya olamiz: matematik 

kreativ fikrlash – inson umumiy kreativ fikrlashining muhim tarkibiy qismi; matematik kreativ 

fikrlash real borliqni bilishning matematik metodlari va uning matematikada aks etishining 

oʻziga xosligi bilan bogʻliq xususiyatlarga ega; matematik kreativ fikrlash murakkab va koʻp 

darajali tuzilmaga ega; matematik kreativ fikrlashning shakllanish darajasini aniqlaydigan 

muhim tavsifnomalari boʻlib, ular quyidagilar hisoblanadi: idrok etish, tasavvur qilish va 

bilimlarni oʻzlashtirishga qobiliyatlilik; miqdoriy kattaliklar va munosabatlar bogʻliqligini 

aniqlashga qobiliyatlilik; matematik obrazlar, tushunchalar va fikrlarga tayanish; refleksiyaga 

qobiliyatlilik; til belgiga oid fikrlarni mustahkamlash. 

Xulosa qilib aytganda, boshlangʻich sinf oʻquvchilarida matematik kreativ fikrlashni 

fanlararo shakllantirishning psixologik-pedagogik asoslari, oʻqishning alohida va jamoa 

shakllarini uygʻunlashtirish, taʼlimda oʻquvchilar faolligini oshirish, ularning faoliyatini hisobga 

olish, baholash kabilardan iborat ekan. Maxsus yaratilgan sharoitda matematik qobiliyatning 

qayd etilgan muhim tavsifnomalarini maqsadli va tizimli rivojlantirish boshlangʻich sinf 

oʻquvchilarining matematik kreativ fikrlashini shakllantirishga xizmat qiluvchi omil boʻla oladi. 

